
Deä Rainhadd schdäid an Gaddzaun und schaud affs Haisler vo sein Nachbarn
und waller wecher denn sain Gwerch däi ganze Nachd mol widder wach woar
houder än drimmer Schlaim und dengd: „denn Oarschluuch laichdi hamm“
etz hupfi in sain Gaddn nieber und fress nern sain Kohlrabi zamm
nanaaa dengder des is nedd gnouch des bissler Gmäis mergd der doch nedd
der Schraihals der, der Blousoarsch, der hummldumme Debb
und wäier su sinnierd obber viellaichd denn Wichd in däi Bodaggn schaißd 
 froochder si wos issn dord in der Rabaddn su schäi, su glaa und weiß?
Scho hubbfd er nieber übern Zaun und schobbd si allers in däi Goschn
Kohlrabi, Beerler, des glanne weiße , Erbsn und än halbn Bfoschn
und wäier nix mehr nunderbringd dou rennder hamm und lechd si nieder
am Kannabee grinsder zufriedn dou schwellnern saine Glieder
sai Ingraisch zäichdsi blöddslich zamm und schwarz und digg wird edds sai Zunger
däi rauhfoser is gelgrünrosa und irgndwos driggd aaf däi Lunger
aus alle Born kummd schdingerds Wasser däi Husn iss vull brauner Saft
der ganze Kerl vull Lebberi ergreifd in Schdifd midd letzder Grafd
und schreibd: wennsdu zum Nachbarn nieber gäisd und frissdnern zamm sai Gmäis
fress blous des glanne waiße nedd wall dessis gschaid arch bäis


